
 

 

 
 
Ymgynghoriad ar system reoleiddio newydd gan gynnwys 
amodau cofrestru a chyllido 
 

Oes gennych chi unrhyw sylwadau pellach ar y Datganiad o 
Bwerau Ymyriad?  
Mae QAA yn croesawu'r cyflwyniad cliriach o'r ystod o bwerau ymyriad a'r bwriad i weithredu 
dull sy’n gymesur ac yn seiliedig ar risg. Mae cynnwys amseriadau dangosol ar gyfer 
gweithgaredd monitro hefyd yn ddefnyddiol, gan fod hyn yn arwydd o gylchred rheoleiddio 
mwy tryloyw a rhagweladwy. Mae'n galonogol gweld ffocws ar ymgysylltu'n gynnar â 
darparwyr i gefnogi gwelliant cyn bod angen cymryd camau mwy ffurfiol.  

Er mwyn cryfhau hyder yn y system a chynorthwyo darparwyr i gynllunio'n effeithiol, credwn 
y byddai'r mireinio canlynol yn fuddiol:  

• Gwahaniaethu cliriach rhwng monitro ac ymyriad  
Gellid diffinio'r ffin rhwng monitro arferol ac ymyriad ffurfiol yn fwy penodol, fel bod 
darparwyr yn deall pryd mae uwchgyfeirio’n digwydd, a pham.  

• Trothwyon mwy tryloyw ar gyfer gwneud penderfyniadau  
Byddai mwy o eglurder ynghylch y gwahaniaeth rhwng gwahanol lefelau o ddiffyg 
cydymffurfio o gymorth o ran cysondeb ac yn sicrhau y gall darparwyr ragweld yr 
ymateb rheoleiddiol tebygol.  

• Gwelededd llywodraethiant ac atebolrwydd  
Byddai rhagor o fanylion ynghylch pwy o fewn Medr sy'n gwneud penderfyniadau yn 
ystod pob cam o'r broses uwchgyfeirio, gan gynnwys rolau'r Bwrdd a'r Pwyllgor 
Ansawdd, yn cynyddu tryloywder ac yn ei gwneud yn haws rhagweld y camau nesaf.  

• Aliniad y cylchred monitro â gweithrediadau'r darparydd  
Mae'r calendr dangosol yn gadarnhaol, er y byddai esboniad pellach o sut mae'n 
alinio â chylchredau statudol ac academaidd a sut mae gweithgaredd a sbardunir 
gan risg yn rhyngweithio â gweithgaredd a gynlluniwyd yn helpu darparwyr i baratoi.  

• Lleoli Cynlluniau Diogelu Dysgwyr o fewn y llwybr  
Byddai egluro pryd a sut y bydd y rhain yn cael eu gweithredu, yn enwedig lle mae 
risg yn dod i'r amlwg yn gyflym, yn atgyfnerthu'r ffocws ar ddiogelu parhad astudio.  

• Cymhwysedd ar draws partneriaethau a modelau cyflawni amrywiol  
Mae angen mwy o eglurder ynghylch atebolrwydd a sut y bydd pwerau ymyriad yn 
cael eu gweithredu ar draws darpariaeth gydweithredol, ar sail rhyddfraint a thrwy 
isgontractio, yn enwedig lle mae cyfrifoldeb yn cael ei rannu rhwng cyrff cyflwyno a 
chyrff dyfarnu. Bydd hyn yn helpu i sicrhau bod diogelwch dysgwyr yn cael ei gynnal, 
waeth beth fo'r llwybr cyflwyno.  

• Rheoli baich  
Bydd cyfathrebu clir ynghylch yr hyn a ddisgwylir o fewn y Ffurflen Sicrwydd 
Flynyddol yn allweddol i sicrhau bod y fframwaith yn parhau i fod yn gymesur ac nad 
yw'n dyblygu gofynion rheoleiddio eraill.  

 



• Defnyddio data yn ystod monitro ac ymyriad  
Rydym yn croesawu'r pwyslais ar ddehongli data mewn cyd-destun. Fodd bynnag, 
mae'r oedi cyn penderfynu’n derfynol ar ddangosyddion perfformiad tan 2027 yn 
golygu ansicrwydd ynghylch beth fydd yn y pen draw yn sbarduno penderfyniadau 
ynghylch uwchgyfeirio. Byddai canllawiau cynnar ar yr egwyddorion a'r ffynonellau i'w 
defnyddio yn lleihau'r risg o gamddehongli a baich diangen.  

Byddai cynnig eglurder ychwanegol yn y meysydd hyn yn helpu i sicrhau bod y pwerau 
ymyriad yn cefnogi deialog gynnar, yn gwella ymddiriedaeth ac yn cyflawni'r dull sy'n 
canolbwyntio ar welliant y mae'r fframwaith yn anelu ato.  

 

Oes gennych chi unrhyw sylwadau pellach ar y Dull Rheoleiddio, 
yng nghyd-destun y set lawn o ddogfennaeth reoleiddio?   
Mae QAA yn croesawu'r camau tuag at system reoleiddio fwy cymesur sy'n canolbwyntio ar 
welliant. Mae'r ddogfennaeth yn fwy hygyrch na fersiynau cynharach, ac mae'n gadarnhaol 
gweld cydnabyddiaeth bod darparwyr yn gweithredu mewn cyd-destunau amrywiol. Hefyd 
fod gan brosesau sicrhau ansawdd allanol sy’n bodoli eisoes, fel adolygiadau allanol dan 
arweiniad cymheiriaid, rôl bwysig wrth sicrhau addysg uwch o ansawdd uchel yng Nghymru. 
Mae'r ymrwymiad i ymgysylltu a chyd-ddatblygu gyda'r sector hefyd yn galonogol.  

Er mwyn sicrhau y gellir cymhwyso'r dull rheoleiddio yn hyderus ac yn gyson ar draws y 
system drydyddol, credwn y byddai nifer o feysydd yn elwa o fireinio pellach.  

• Rhwyddineb dealltwriaeth a defnyddioldeb ymarferol  
Er bod y ddogfennaeth yn gliriach, nid yw'r strwythur eto'n rhoi symlrwydd i 
ddarparwyr o ran deall yr hyn sy'n ofynnol ganddynt. Mae llawer o’r amodau'n 
cynnwys ailadrodd sylweddol, ac nid yw disgwyliadau bob amser yn cael eu mynegi 
mewn ffyrdd sy'n galluogi darparwyr i'w trosi'n uniongyrchol naill ai'n bolisi neu'n 
broses.  

• Cyswllt cliriach rhwng disgwyliadau, tystiolaeth a barn  
Mae angen i ddarparwyr ddeall nid yn unig yr hyn y mae'n rhaid iddynt ei wneud, ond 
pa dystiolaeth a ystyrir yn ddigonol, pwy fydd yn ei hadolygu, a sut y gwneir 
penderfyniadau. Ar hyn o bryd nid yw'r manylion ynghylch yr agweddau cydberthynol 
hynny wedi'u datblygu'n ddigonol, sy'n peri risg o anghysondeb a llai o hyder yn 
nhegwch deilliannau rheoleiddio.  

• Y Ffurflen Sicrwydd Flynyddol – rhannu data er mwyn gwell goruchwyliaeth 
reoleiddiol  
Ymddengys bod y Ffurflen Sicrwydd Flynyddol yn fecanwaith canolog ar gyfer 
dangos cydymffurfiaeth ar draws ystod eang o amodau. Fodd bynnag, gellid diffinio 
ei phwrpas, ei chwmpas a'i gofynion o ran tystiolaeth yn gliriach. Ar ben hynny, nid 
yw'n glir sut y bydd yn cydfodoli â gweithgareddau sicrhau ac adolygu eraill a 
gynhelir eisoes. Bydd mwy o eglurder yn hanfodol i sicrhau cymesuredd ac osgoi 
dyblygu â gweithgareddau sicrwydd ac adolygu sy’n bodoli ar hyn o bryd.  

• Aliniad â gwella ansawdd ac allanoldeb  
Mae QAA yn croesawu'r ffocws ar welliant parhaus, ond mae'r fframwaith yn dal i 
ddarllen fel system o gydymffurfiaeth i bob diben. Mae yna gyfle i gryfhau sut mae 
cyfeirbwyntiau allanol, gwelliant dan arweiniad y sector a mewnbwn gan gymheiriaid 
yn cyfrannu at ddyfarniadau rheoleiddio a gwelliant.  



 

 

• Data fel sbardun monitro ac uwchgyfeirio  
Rydym o blaid dull lle mae data'n cael ei ddefnyddio yn ei gyd-destun penodol, yn 
hytrach nag fel sbardun awtomatig. Ar yr un pryd, mae gohirio dangosyddion 
perfformiad tan 2027 yn creu ansicrwydd ynghylch y sail a ddefnyddir ar gyfer 
penderfyniadau rheoleiddiol yn y blynyddoedd cynnar. Byddai dull o gyd-greu 
dangosyddion perfformiad ac arwyddion cynnar ar gyfer egwyddorion a mesurau 
blaenoriaeth tebygol yn helpu'r sector i baratoi'n hyderus.  

• Gweithio mewn partneriaeth a darpariaeth amrywiol  
Bydd angen i'r dull rheoleiddio egluro sut mae cyfrifoldebau a disgwyliadau'n 
berthnasol i ddulliau cyflwyno sy'n dod i'r amlwg, megis darpariaeth gydweithredol, ar 
sail rhyddfraint a thrwy isgontractio, yn ogystal â micro-gymwysterau, lle bwriedir i 
gyfranogiad dyfu. Byddai rhoi eglurder cynnar ynghylch sut y dangosir 
cydymffurfiaeth ar gyfer dysgu byrrach neu fwy hyblyg yn helpu i sicrhau bod y 
fframwaith yn parhau i fod yn addas ar gyfer y dyfodol ac yn gymesur.  

• Byddai proses adolygu dryloyw ar gyfer yr amodau yn fuddiol  
Er ein bod yn cydnabod yr angen am barhau i adolygu amodau rheoleiddio, byddai'n 
ddefnyddiol amlinellu sut a phryd y bydd hyn yn digwydd, a sut y bydd adborth gan y 
sector yn dylanwadu ar newidiadau yn y dyfodol. Bydd llywodraethiant ac amserlenni 
clir ar gyfer adolygu yn lleihau ansicrwydd ac o gymorth i ddarparwyr wreiddio 
prosesau yn hyderus.  

Ar y cyfan, credwn fod y fframwaith yn symud i'r cyfeiriad cywir, ond bydd mwy o eglurder 
gweithredol a mwy o aliniad rhwng ei gydrannau yn allweddol i sicrhau bod darparwyr yn 
deall yr hyn a ddisgwylir ganddynt, er mwyn osgoi baich diangen a chefnogi canlyniadau o 
ansawdd uchel i ddysgwyr.  

 

Oes gennych chi unrhyw sylwadau pellach ar y Trefniadau Monitro, 
yng nghyd-destun y set lawn o ddogfennaeth reoleiddio?  
Mae QAA yn croesawu'r bwriad i fabwysiadu dull monitro sy'n gymesur, yn seiliedig ar risg 
ac yn canolbwyntio ar ymgysylltu cynnar. Mae cynnwys amseriadau dangosol ar gyfer 
gweithgaredd monitro arferol hefyd yn gam defnyddiol tuag at dryloywder, gan ei gwneud yn 
haws i ddarparwyr ragweld yr hyn ddaw nesaf.  

Er mwyn sicrhau bod y trefniadau monitro yn gwbl ymarferol ar draws y sector, byddai 
eglurhad pellach yn ddefnyddiol yn y meysydd canlynol.  

• Rôl a disgwyliadau'r Ffurflen Sicrwydd Flynyddol  
Ymddengys mai'r Ffurflen Sicrwydd Flynyddol yw'r mecanwaith canolog a ddefnyddir 
gan ddarparwyr i ddangos cydymffurfiaeth â nifer o amodau. Fodd bynnag, nid yw ei 
chwmpas, ei chynnwys disgwyliedig a'r meini prawf a ddefnyddir ar gyfer asesu 
wedi'u diffinio eto. Bydd angen eglurder cynnar ar ddarparwyr er mwyn cynllunio'n 
gymesur ac alinio â gweithgareddau sicrwydd sy’n bodoli ar hyn o bryd.  

• Gwahaniaethu rhwng monitro ac ymyriad  
Byddai'n ddefnyddiol egluro pryd y daw gweithgaredd monitro arferol yn arwydd o 
bryder, a sut y bydd difrifoldeb y sefyllfa neu’r angen i weithredu ar frys yn cael eu 
penderfynu. Bydd pwyntiau uwchgyfeirio clir yn cynorthwyo â thegwch, cysondeb ac 
ymgysylltiad adeiladol â darparwyr.  

 



• Diben a gweithrediad adolygiad risg  
Mae cyfeiriadau at broses adolygiad risg yn dangos y bydd yn chwarae rhan wrth 
lywio penderfyniadau rheoleiddio, ond nid yw ei swyddogaeth, ei sbardunau a'i 
deilliannau wedi'u nodi’n fanwl eto. Byddai mwy o dryloywder yma yn cryfhau hyder 
ac yn helpu darparwyr i ddeall sut y bydd gwybodaeth yn sgil monitro’n cael ei 
dehongli.  

• Cyfeiriad cynnar ar y defnydd o ddata  
Rydym o blaid yr egwyddor o ddefnyddio data yn ei gyd-destun. Er mwyn cynorthwyo 
darparwyr i baratoi ar gyfer disgwyliadau yn y dyfodol, byddai'n ddefnyddiol nodi'n 
gynnar y ffynonellau data, y meysydd a'r egwyddorion ar gyfer mesur arfaethedig a 
fydd yn llywio trafodaethau monitro a pherfformiad parhaus.  

• Cymesuredd ac aliniad  
Gan fod monitro’n dibynnu ar ystod eang o ffynonellau tystiolaeth, mae angen 
sicrhau aliniad cryf ag adolygiadau ansawdd allanol a hunanasesiad gan ddarparwyr 
sy’n bodoli eisoes, er mwyn lleihau dyblygu ac osgoi creu baich gweinyddol 
ychwanegol.  

Byddai cryfhau eglurder yn y meysydd hyn yn cefnogi diwylliant monitro adeiladol sy'n annog 
nodi risg yn gynnar, yn lleihau ansicrwydd ac yn galluogi gwelliant parhaus. 

 

Oes gennych chi unrhyw sylwadau pellach ar yr Amod Ansawdd, 
yng nghyd-destun y set lawn o ddogfennaeth reoleiddio?  
Mae QAA yn croesawu'r bwriad y tu ôl i'r Amod Ansawdd i sicrhau dysgu o ansawdd uchel i 
bob dysgwr, a'r gydnabyddiaeth y bydd angen i ddarparwyr ddangos sicrwydd ansawdd 
mewnol effeithiol ac ymrwymiad i welliant parhaus.  
Ar yr un pryd, byddai sawl agwedd ar yr Amod Ansawdd yn elwa o fireinio ymhellach i 
gefnogi eglurder, cymesuredd a chymhwyso cyson ar draws y sector.  
 

• Eglurder ynghylch disgwyliadau a thystiolaeth  
Mae'r iaith o fewn yr Amod Ansawdd yn parhau i fod yn eang ac, ar adegau, yn 
anodd ei throsi'n gamau gweithredu pendant gan ddarparwyr. Byddai'n ddefnyddiol 
nodi'n fwy penodol beth yw'r disgwyliadau gofynnol, a pha fathau o dystiolaeth a 
ystyrir yn ddigonol i ddangos aliniad. Heb hyn, gallai darparwyr fod mewn perygl o or-
ddehongli neu dan-ddehongli gofynion.  

• Y berthynas rhwng yr Amod Ansawdd a'r Fframwaith Ansawdd  
Ar hyn o bryd mae diffyg eglurder ynghylch sut mae cydymffurfiaeth â'r Amod 
Ansawdd yn cael ei ddangos trwy'r Fframwaith Ansawdd a'r monitro cysylltiedig. 
Byddai mwy o aliniad rhwng pileri'r Fframwaith a gofynion yr amod yn helpu i sicrhau 
cydlyniant gweithredol.  

• Rôl allanoldeb  
Ymddengys bod y drafftio presennol yn defnyddio dehongliad cul o allanoldeb fel 
adolygiad allanol. Byddai'n fuddiol cydnabod yn fwy penodol rôl mewnbwn gan 
gymheiriaid, safonau a gydnabyddir gan y sector a chyfeirbwyntiau allanol fel 
nodweddion craidd sicrwydd ansawdd cadarn.  

 

 



 

 

• Dibyniaeth ar y Ffurflen Sicrwydd Flynyddol  
Mae'r Ffurflen Sicrwydd Flynyddol yn llwybr tystiolaeth allweddol ar gyfer yr amod 
hwn, eto prin yw’r manylion ynghylch ei strwythur, ei chwmpas a'i dull asesu. Byddai 
darparwyr a rhanddeiliaid eraill, gan gynnwys cyrff ansawdd, yn elwa o eglurder yn 
gynnar yn y cyfnod gweithredu er mwyn osgoi baich gweinyddol diangen.  

• Llywodraethiant ac atebolrwydd  
Er bod cyfeiriad at drefniadau llywodraethiant mewnol, gellid cryfhau'r cysylltiad ag 
atebolrwydd ansawdd ar lefel y corff llywodraethu, gan sicrhau bod ansawdd yn 
parhau i fod yn nodwedd graidd o oruchwyliaeth a gwneud penderfyniadau 
sefydliadol.  

• Cymesuredd ar draws modelau cyflwyno  
Byddai canllawiau pellach yn ddefnyddiol ar sut mae'r Amod Ansawdd yn berthnasol i 
drefniadau partneriaeth, ffurfiau byrrach o ddarpariaeth a chyd-destunau cyflwyno 
eraill lle gall cyfrifoldebau amrywio rhwng sefydliadau.  

 
Yr Iaith Gymraeg 

A ellid cymhwyso'r amod hwn yn gyson ar draws pob darparydd trydyddol?  

Gellir 
 
A yw gofynion yr amod yn gymesur? 

Ydyn 

A yw'r amod hwn yn rhoi digon o eglurder ynghylch y gofynion?  

Nac ydy 

 

Cynlluniau Diogelu Dysgwyr 

A ellid cymhwyso'r amod hwn yn gyson ar draws pob darparydd trydyddol?  

Gellir 
 
A yw gofynion yr amod yn gymesur? 

Ydyn 

A yw'r amod hwn yn rhoi digon o eglurder ynghylch y gofynion?  

Nac ydy 

 

 

 

 



Côd Ymgysylltu â Dysgwyr 

A ellid cymhwyso'r amod hwn yn gyson ar draws pob darparydd trydyddol?  

Gellir 
 
A yw gofynion yr amod yn gymesur? 

Ydyn 

A yw'r amod hwn yn rhoi digon o eglurder ynghylch y gofynion?  

Nac ydy 

 

Trefniadau Dilysu 

A ellid cymhwyso'r amod hwn yn gyson ar draws pob darparydd trydyddol?  

Gellir 
 
A yw gofynion yr amod yn gymesur? 

Ydyn 

A yw'r amod hwn yn rhoi digon o eglurder ynghylch y gofynion?  

Nac ydy 

I ba raddau ydych chi'n cytuno bod yr amod ar gyfer Trefniadau Dilysu (sydd o 
dan y Ddeddf wedi'i ddiffinio fel un sy'n berthnasol i drefniadau dilysu yn unig) 
yn rhywbeth y gellid ei ymestyn yn ddefnyddiol i feysydd ehangach megis 
cynghori neu ganllawiau ar gyfer partneriaethau trydyddol, gan gynnwys 
trefniadau ar ffurf is-gontract? 

Cytuno 
 
Rhowch sylwadau i ategu eich ymateb, gan gynnwys unrhyw enghreifftiau o 
effaith bosibl, cyfyngiadau neu ganlyniadau anfwriadol: 

Byddem yn croesawu camau i ymestyn y canllawiau, gan fod y risgiau a'r mesurau 
diogelwch sy'n ofynnol ar gyfer dilysu yn aml yn bresennol mewn mathau eraill o 
bartneriaethau hefyd. Byddai dull mwy cyfannol o reoleiddio partneriaethau trydyddol yn 
sicrhau disgwyliadau cyson ledled Cymru. Byddai hefyd yn cynorthwyo darparwyr i 
gymhwyso trefniadau goruchwylio cydlynol, yn enwedig lle maent yn gweithredu sawl model 
o bartneriaeth neu’n cyflwyno trwy gadwyni cyflenwi cymhleth.  

Fodd bynnag, dylai unrhyw estyniad gynnal ffiniau clir ynghylch yr hyn sy'n statudol a'r hyn 
sy'n gynghori. Bydd angen dull hyblyg i ystyried amrywioldeb y ddarpariaeth yng Nghymru, 
gan gynnwys darparwyr arbenigol bach a chyd-destunau dysgu sy’n seiliedig ar waith. 



 

 

Oes gennych chi unrhyw sylwadau ychwanegol ynglŷn â'r Amodau 
Cofrestru? Nodwch pa Amodau rydych chi'n cyfeirio atynt yn eich 
ymateb: 
Mae QAA yn croesawu’r Amodau Cofrestru arfaethedig ac yn cefnogi'r pwyslais ar ddiogelu 
dysgwyr, amddiffyn safonau a chryfhau llywodraethiant mewnol. Mae'r symudiad tuag at 
system reoleiddio fwy cydlynol a thryloyw yn gadarnhaol, ac mae'r ffocws ar ymgysylltu 
cynnar a gwelliant parhaus yn cyd-fynd yn dda ag egwyddorion sicrhau ansawdd 
cydnabyddedig. 

Er mwyn cefnogi eglurder, cysondeb a gweithrediad effeithiol, rydym yn cynnig y sylwadau 
trawstoriadol a phenodol canlynol yng nghyd-destun yr amodau. 

 

A. Ystyriaethau trawstoriadol 

Rhannu data ac aliniad â phrosesau ansawdd 
Disgwylir darparu tystiolaeth o gydymffurfiaeth ar gyfer llawer o amodau trwy'r Ffurflenni 
Sicrwydd Blynyddol. Byddai rhannu elfennau perthnasol y Ffurflenni hyn yn gymesur â QAA 
yn cryfhau triongli ar draws monitro, adolygu a gwelliant. Byddai hyn hefyd yn cynorthwyo â 
chyflawni Ymweliadau Cydlynu â Sefydliadau yn effeithiol. Byddai gwneud rhannu data o'r 
fath yn elfen benodol o'r trefniadau newydd yn gwella tryloywder a chydlyniant y system. 

Eglurder disgwyliadau o ran tystiolaeth 
Bydd angen canllawiau cynnar a chlir ar ddarparwyr ynghylch beth sy'n gyfystyr â 
thystiolaeth briodol ar gyfer dangos cydymffurfiaeth â phob amod. O ystyried y rôl ganolog a 
ragwelir ar gyfer y Ffurflen Sicrwydd Flynyddol, bydd eglurder ynghylch disgwyliadau o ran 
tystiolaeth yn hanfodol er mwyn osgoi dehongliad anghyson ac o bosib baich anghymesur. 

Aliniad â mecanweithiau monitro ac ymyriad 
Mae sawl un o’r amodau hyn yn cyfeirio at sbardunau neu ddisgwyliadau sy'n gysylltiedig â 
monitro, ond mae'r mecanweithiau ehangach a fydd yn sail i'r rhain yn parhau i gael eu 
datblygu. Byddai mynegiant clir o sut mae adolygiadau risg, monitro parhaus, Ymweliadau 
Cydlynu â Sefydliadau, Ymchwiliadau i Bryderon a Ffurflenni Sicrwydd Blynyddol yn 
gysylltiedig â'i gilydd o gymorth i ddull rheoleiddio cymesur sy’n hawdd ei ragweld. 

Gwelliant ailadroddol a chylchoedd adborth 
Gan fod y system reoleiddio hon yn newydd ei sefydlu, byddai tryloywder ynghylch sut y 
bydd amodau'n cael eu hadolygu, eu mireinio a'u diweddaru dros amser yn fuddiol. Byddai 
arwyddion clir o sut y bydd adborth gan ddarparwyr a dysgwyr yn llywio gwelliant ailadroddol 
yn helpu i sicrhau bod y system yn parhau i fod yn gymesur, yn ymarferol ac wedi’i halinio â 
datblygiadau o fewn y sector. 

Cyflawnder mecanweithiau sicrwydd allanol 
Er mwyn cyflwyno darlun cyflawn a chywir o sut mae ansawdd yn cael ei ddiogelu, byddai'n 
fanteisiol pe bai’r fframwaith yn cyfeirio'n benodol at yr ystod lawn o fecanweithiau allanol 
sydd eisoes ar waith yng Nghymru. Mae'r rhain yn cynnwys Adolygiadau Gwella Ansawdd 
cylchol, adolygiadau rhannol, Ymweliadau Cydlynu â Sefydliadau ac Ymchwiliadau i 
Bryderon. Byddai cydnabod y mecanweithiau hyn o fewn strwythur yr amodau yn gwella 
dealltwriaeth o sut mae sicrwydd, nodi risg a gwelliant yn gweithredu gyda'i gilydd. 

 



Cywirdeb rôl QAA o fewn strwythur y system 
Ar hyn o bryd, dim ond disgrifiad rhannol o waith QAA yng Nghymru sydd yn yr adran ar 
“rolau a chyfrifoldebau eraill”. Byddai disgrifiad mwy cyflawn, yn adlewyrchu ein darpariaeth 
o Adolygiadau Gwella Ansawdd, adolygiadau rhannol ac adolygiadau sy'n seiliedig ar risg, 
Ymchwiliadau i Bryderon, Ymweliadau Cydlynu â Sefydliadau a gwarchodaeth 
cyfeirbwyntiau sector y DU, yn cryfhau tryloywder ac yn hybu dealltwriaeth gliriach o 
drefniadau sicrhau ansawdd allanol. 

 

B. Sylwadau penodol i amodau 

Isod rydym yn darparu rhagor o fanylion ar gyfer pob amod i gynorthwyo â gweithrediad 
cymesur a chyson. 

Amod yr Iaith Gymraeg 
Mae QAA yn cytuno y gellir cymhwyso'r amod hwn yn gyson ar draws y system drydyddol, 
gan fod yr uchelgais i annog mwy o ddefnydd o'r Gymraeg ac ehangu'r ddarpariaeth cyfrwng 
Cymraeg yn berthnasol i bob darparydd. Fodd bynnag, yn ymarferol bydd cysondeb yn 
dibynnu ar gydnabod amrywioldeb y mathau o ddarparwyr, carfannau dysgwyr a modelau 
cyflwyno. 

Mae'r gofynion yn ymddangos yn gymesur o ran bwriad, cyn belled â bod disgwyliadau'n 
parhau i gael eu dehongli mewn ffordd sy'n caniatáu datblygiad cynyddrannol sy'n sensitif i 
gyd-destun. Bydd angen canllawiau ar sut y dylid dangos tystiolaeth o gynnydd, sut mae'r 
amod yn berthnasol i ddarpariaeth amrywiol fel micro-gymwysterau a dysgu seiliedig ar 
waith, a beth, yn ymarferol, sy'n cyfrif fel "camau rhesymol". 

Byddai aliniad clir rhwng yr amod hwn a Chynllun Cenedlaethol Medr ar gyfer y Gymraeg 
sy'n cael ei ddatblygu ar hyn o bryd yn cefnogi gweithrediad cydlynol ac yn helpu i sicrhau 
bod disgwyliadau'n cael eu hategu gan gefnogaeth briodol a meithrin capasiti. 

Mae yna gefnogaeth gref i bwrpas yr amod, ond byddai’n fuddiol pe bai darparwyr yn cael 
eglurder pellach ar agweddau gweithredol, gan gynnwys disgwyliadau o ran tystiolaeth, 
amserlenni ar gyfer dangos cynnydd, a'u cymhwyso i ddarpariaeth trwy bartneriaeth neu ar 
ffurf is-gontract. Byddai egluro'r meysydd hyn yn cynorthwyo dehongliad cyson ac yn osgoi 
baich diangen. 

Cynlluniau Diogelu Dysgwyr 
Mae QAA o blaid cymhwyso'r amod hwn yn gyson ar draws pob darparydd, ynghyd â’r 
egwyddor mai’r prif ddarparwyr sy’n gyfrifol am barhad astudio mewn trefniadau 
partneriaeth. Fodd bynnag, bydd angen mwy o eglurder i gefnogi gweithrediad cyson ar 
draws gwahanol gyd-destunau cyflwyno. 

Bydd cyfrannedd yn cael ei wella trwy gysylltu Cynlluniau Diogelu Dysgwyr (CDD) yn fwy 
penodol â phrosesau monitro a sicrwydd ehangach, gan gynnwys nodi risgiau sy'n dod i'r 
amlwg trwy Ffurflenni Sicrwydd Blynyddol. 

Byddai darparwyr yn elwa o fwy o eglurder ynghylch pryd y dylid gweithredu CDD, sut y 
bydd trothwyon risg yn cael eu pennu, ynghyd â chyfrifoldebau gwneud penderfyniadau 
mewn modelau partneriaeth. Hefyd disgwyliadau o ran parhad astudio (gan gynnwys ar 
gyfer dysgwyr ag anghenion neu amgylchiadau gwahanol), cyfathrebu â dysgwyr yn ystod 
aflonyddwch, a sut y bydd effeithiolrwydd yn cael ei werthuso. Byddai eglurhad o’r fath yn 
galluogi CDD i weithredu fel mesur diogelwch ataliol yn hytrach nag ymarfer cydymffurfio 
adweithiol. 



 

 

Côd Ymgysylltu â Dysgwyr 
Mae QAA o blaid cymhwyso'r amod hwn yn gyson fel disgwyliad sylfaenol er mwyn i bob 
dysgwr ddylanwadu ar benderfyniadau darparwyr. Mae'r uchelgais yn cyd-fynd yn dda ag 
arfer partneriaeth sefydledig ar draws y sector. 

Bydd gweithredu cymesur yn dibynnu ar gydnabod modelau ar gyfer ymgysylltu â dysgwyr 
sy’n bodoli eisoes, er mwyn galluogi hyblygrwydd ar draws gwahanol fathau o ddarpariaeth 
(gan gynnwys ffurfiau byr o ddysgu a dysgu seiliedig ar waith), yn ogystal â sicrhau bod 
gofynion monitro yn briodol i'r cyd-destun. 

Byddai darparwyr yn croesawu rhagor o eglurder ynghylch sut y dylid dangos tystiolaeth o 
ddylanwad ystyrlon gan ddysgwyr a sut mae cynrychiolaeth dysgwyr yn perthyn o fewn 
strwythurau llywodraethiant a sicrwydd. Hefyd disgwyliadau ar gyfer cylchoedd adborth a 
chau'r cylch, a sut y bydd y Côd yn cael ei adolygu a'i ddatblygu ar y cyd â darparwyr a 
dysgwyr. 

Trefniadau Dilysu 
Mae yna gefnogaeth gref i’r egwyddor graidd bod darparwyr sy’n dyfarnu cymwysterau’n 
cadw cyfrifoldeb am safonau academaidd o dan bob trefniant dilysu, a gellir ei chymhwyso'n 
gyson ar draws y sector. Bydd cyfrannedd yn bwysig, fodd bynnag, o ystyried amrywioldeb y 
modelau dilysu a chapasiti darparwyr. 

Byddai eglurder gweithredol pellach yn cynorthwyo darparwyr i ddeall disgwyliadau sy'n 
ymwneud â diwydrwydd dyladwy, goruchwyliaeth barhaus, rhannu gwybodaeth, monitro, 
trefniadau ar gyfer addysgu tan ddiwedd cyrsiau sy’n cael eu dirwyn i ben, a pherthnasedd i 
brentisiaethau neu ddarpariaeth a reoleiddir. 

Byddai ymestyn canllawiau i adlewyrchu'r dirwedd bartneriaeth ehangach, gan gynnal 
gwahaniaethau cyfreithiol clir, yn helpu i hyrwyddo cysondeb ac osgoi bylchau rheoleiddiol 
posibl o fewn cadwyni cyflenwi cymhleth. 

Byddai QAA yn croesawu'r cyfle i gynnal trafodaethau dilynol gyda Medr ynghylch y 
syniadau hyn, ac yn wir yr holl sylwadau ac awgrymiadau a wnaethom, i gefnogi datblygiad 
a gweithrediad parhaus y system reoleiddiol a'r amodau sy’n gysylltiedig â hi. 

 

Oes gennych chi unrhyw sylwadau pellach ar y Fframwaith 
Ansawdd, yng nghyd-destun y set lawn o ddogfennaeth 
reoleiddiol? 
Mae QAA yn croesawu datblygiad parhaus y Fframwaith Ansawdd a'r cynnydd a wnaed ar 
fersiynau blaenorol. Yn ein hymateb blaenorol, mynegwyd cefnogaeth i'r ffaith ei fod yn 
alinio ag egwyddorion sicrhau ansawdd cydnabyddedig ledled y DU, ei ffocws ar reoleiddio 
cymesur a'i gydnabyddiaeth o gyfeirbwyntiau allanol a hunanwerthuso. Mae'n gadarnhaol 
gweld yr elfennau hyn yn cael eu cadw, ac mewn rhai meysydd, yn cael eu cryfhau.  

Rydym hefyd yn gwerthfawrogi gwelliannau i strwythur ac iaith y Fframwaith, gan gynnwys 
mynegiant cliriach o'r saith piler a mwy o welededd ar gyfer profiad y dysgwr a gwelliant 
parhaus.  

Fodd bynnag, mae nifer o feysydd a amlygwyd yn ein hymateb cynharach yn parhau, a 
byddai mwy o eglurder yn ei gwneud yn haws eu gweithredu’n effeithiol.  



Cryfhau'r aliniad cysyniadol  
Nid yw'r diffiniad o ansawdd yn mapio'n glir eto i'r saith piler na'r gofynion o ran 
cydymffurfiaeth. Byddai darparwyr a rhanddeiliaid eraill yn elwa o linyn mwy gweladwy a 
chydlynol o ddisgwyliadau, i'r dystiolaeth sy’n ofynnol, i sut y bydd dyfarniadau'n cael eu 
ffurfio.  

Cydbwyso diogelu a gwelliant  
Gellir dehongli pwyslais y Fframwaith ar “safonau trothwy” fel model cydymffurfiaeth â’r 
safon isaf sy’n dderbyniol. Byddai cydnabyddiaeth fwy penodol o bwysigrwydd rhagoriaeth a 
gwelliant cynaliadwy i gydbwyso disgwyliadau yn atgyfnerthu uchelgeisiau'r system o ran 
gwelliant.  

Atgyfnerthu allanoldeb  
Ar hyn o bryd, ymddengys bod allanoldeb i bob diben yn golygu prosesau adolygu allanol. 
Byddai pwyslais pellach ar fewnbwn gan gymheiriaid, cyfeirio at safonau cydnabyddedig yn 
y sector a defnyddio meincnodau ehangach y DU ac Ewrop yn helpu i sicrhau hygrededd a 
chysondeb dyfarniadau ansawdd.  

Dysgwyr fel partneriaid  
Er bod ymgysylltiad dysgwyr yn cael ei gryfhau, mae lle o hyd i ddatblygu mynegiant cliriach 
o ddysgwyr fel partneriaid gweithredol mewn gwneud penderfyniadau a llywodraethiant. 
Byddai gwella hyn yn cyd-fynd ag arfer partneriaeth myfyrwyr sydd eisoes wedi'i hen sefydlu 
ar draws darparwyr trydyddol.  

Y Gymraeg ac ehangu cyfranogiad  
Mae'r rhain yn parhau i fod ar wahân i ryw raddau o'r cysyniad ehangach o ansawdd. Byddai 
eu hintegreiddio'n fwy sylweddol i'r pileri ansawdd craidd yn adlewyrchu blaenoriaethau 
cenedlaethol yn well ac yn cryfhau'r gydymffurfiaeth â disgwyliadau statudol.  

Eglurder gweithredol i ddarparwyr  
Bydd angen rhagor o ganllawiau ar gyfer y dystiolaeth a'r dangosyddion a ddefnyddir i asesu 
aliniad â phob un o’r pileri, er mwyn osgoi anghysondeb o ran dehongliad a gofynion 
anghymesur.  

Parodrwydd ar gyfer y dyfodol  
Gan fod disgwyl i ddysgu hyblyg ac ar ffurf fer dyfu o fewn system Cymru, dylai'r Fframwaith 
nodi'n gliriach sut y bydd ansawdd yn cael ei ddangos ar draws amrywiaeth o ddulliau 
cyflwyno.  

Ymweliadau Cydlynu â Sefydliadau  
Byddai cyfeiriad penodol at Ymweliadau Cydlynu â Sefydliadau QAA o fewn y Fframwaith a 
darparu data perthnasol o Ffurflenni Sicrwydd Blynyddol Medr (gweler uchod – ychwaneger 
croesgyfeiriad) i lywio'r ymweliadau yn helpu â thriongli ac yn gwreiddio deialog gynnar ar 
faterion sy'n dod i'r amlwg. Byddai hefyd yn hyrwyddo myfyrio ar drefniadau sicrhau a gwella 
ansawdd, ac yn cynorthwyo â nodi risgiau sy'n dod i'r amlwg fel rhan o ddull ataliol, system-
gyfan o ymdrin ag ansawdd.   

Rhannu data cymesur  
Byddai mynegiant cliriach o rannu data cymesur rhwng Medr a QAA, gan gynnwys 
mynediad at elfennau perthnasol o Ffurflenni Sicrwydd Blynyddol a setiau data y cytunwyd 
arnynt, yn cynorthwyo triongli effeithiol rhwng prosesau blynyddol, monitro, adolygu cyfnodol 
a gweithgaredd gwelliant, gan osgoi dyblygu i ddarparwyr.   

 



 

 

Proses Ymchwilio i Bryderon (Cymru)  
Byddai'r Fframwaith yn elwa o gydnabod yn benodol y Broses Ymchwilio i Bryderon 
(Cymru), ac ymchwiliadau i bryderon fel mecanwaith wedi'i dargedu ar gyfer mynd i'r afael â 
sefyllfaoedd lle gallai ansawdd neu safonau fod mewn perygl, gan ddarparu sicrwydd 
amserol heb orfod cynnal adolygiad sefydliadol llawn.   

Adlewyrchiad fwy cywir o rôl QAA  
O dan yr adran Rolau a chyfrifoldebau eraill, byddai'n fanteisiol pe bai’r Fframwaith yn 
cynnwys adlewyrchiad mwy cyflawn a chywir o rôl QAA o fewn system ansawdd Cymru. 
Dylai hyn gynnwys sut mae QAA yn mynd ati i gynnal ymgysylltiadau ansawdd blynyddol 
parhaus (Ymweliadau Cydlynu â Sefydliadau), Adolygiadau Gwella Ansawdd cyfnodol 
cylchol, ac yn ôl yr angen, adolygiadau rhannol a thematig ac ymchwiliadau i bryderon.  

Gyda mwy o eglurder o ran strwythur, aliniad a disgwyliadau tystiolaeth, a chyda mynegiant 
mwy cyflawn o'r mecanweithiau sicrhau ansawdd allanol sydd eisoes ar waith yng Nghymru, 
mae gan y Fframwaith Ansawdd botensial cryf i weithredu fel mecanwaith hyderus a 
galluogol sy'n cynorthwyo atebolrwydd a gwelliant ar draws y system drydyddol.  

Byddai QAA yn croesawu'r cyfle i gynnal trafodaethau dilynol gyda Medr ynghylch y 
syniadau hyn, ac yn wir yr holl sylwadau ac awgrymiadau a wnaethom, mewn mwy o 
fanylder ac i gefnogi datblygiad pellach y Fframwaith Ansawdd. Byddai deialog barhaus yn 
helpu i sicrhau bod y Fframwaith yn cael ei weithredu mewn ffordd sy'n gydlynol, yn gymesur 
ac yn cefnogi atebolrwydd a gwelliant ar draws y sector. 

Côd Ymgysylltu â Dysgwyr 

I ba raddau ydych chi'n cytuno bod y Côd Ymgysylltu â Dysgwyr yn 
adlewyrchu ehangder y sector addysg drydyddol yn ddigonol, gan gynnwys y 
gwahanol gyd-destunau a gofynion?  

Cytuno 

I ba raddau ydych chi'n cytuno bod yr egwyddorion arfaethedig ar gyfer 
ymgysylltu â dysgwyr yn mynd i'r afael â'r agweddau allweddol ar ymgysylltu â 
dysgwyr?  

Cytuno 

I ba raddau ydych chi'n cytuno bod y dull monitro yn glir ac yn gymesur? 

Cytuno 

I ba raddau ydych chi'n cytuno y byddai darparwyr yn gallu bodloni'r gofynion 
tystiolaeth arfaethedig heb fod hynny’n creu baich gormodol? 

Cytuno 

Rhowch sylwadau i ategu eich ymatebion os gwelwch yn dda: 

Mae QAA yn croesawu'r bwriad sydd y tu ôl i'r Côd Ymgysylltu â Dysgwyr a'r uchelgais i 
sicrhau bod pob dysgwr yn gallu cyfrannu at ansawdd a gwelliant ar draws y system 
drydyddol. Fodd bynnag, byddai datblygiad pellach yn ddefnyddiol i sicrhau bod y Côd yn 
adlewyrchu ehangder y sector, yn cefnogi arfer sy’n bodoli eisoes a bod modd i ddarparwyr 
ei weithredu'n gymesur ac yn hyderus.  



Yn ôl y Côd ar hyn o bryd, prif rôl dysgwyr yw cyfrannu adborth. Mae darparwyr ledled 
Cymru eisoes yn cefnogi modelau partneriaeth dysgwyr lle mae dysgwyr yn cyfrannu at 
wneud penderfyniadau a llywodraethu ansawdd. Byddai cydnabod hyn yn adlewyrchu 
aeddfedrwydd arfer presennol yn well ac yn cryfhau'r gydymffurfiaeth ag egwyddorion 
ansawdd ehangach y DU. Byddai disgwyliadau cliriach ynghylch sut y gall dysgwyr 
ddylanwadu ar benderfyniadau sefydliadol hefyd yn cefnogi cysondeb o ran y ffordd y caiff y 
Côd ei weithredu.  

Byddai o fudd ystyried ymhellach sut mae'r Côd yn berthnasol i ddysgwyr sy'n astudio mewn 
gwahanol gyd-destunau. Mae cyflwyno addysg ar ffurf fer, yn seiliedig ar waith neu trwy 
drefniadau cydweithredol yn gofyn am fodelau ymgysylltu gwahanol i'r rhai a ddefnyddir 
mewn rhaglenni hirach. Bydd canllawiau sy'n helpu darparwyr i strwythuro ymgysylltiad 
cymesur ac ystyrlon ar gyfer grwpiau dysgwyr amrywiol yn hanfodol er mwyn osgoi 
anghysondeb a sicrhau cydraddoldeb llais y dysgwr.  

Yn ogystal, nid yw'r dull o fonitro ymgysylltiad dysgwyr yn gwbl glir eto. Byddai'n ddefnyddiol 
amlinellu beth fydd yn cael ei fonitro'n rheolaidd, y mathau o dystiolaeth a ddisgwylir, a sut y 
bydd canlyniadau'n cael eu hadrodd yn ôl i ddarparwyr a dysgwyr. Bydd adborth clir a 
chylchoedd gwelliant yn cynorthwyo gweithredu cynnar ac yn gwneud y broses fonitro yn fwy 
tryloyw a chefnogol.  

Ar y cyfan, rydym yn cefnogi'r datblygiadau hyn ac yn credu y gall y Côd weithredu fel 
mecanwaith effeithiol ar gyfer cryfhau llais y dysgwr ar draws y system. Byddem yn 
croesawu cydweithio pellach â Medr a'r sector i sicrhau bod y Côd yn adlewyrchu arfer 
partneriaeth, yn gweithredu'n gymesur ar draws darparwyr ac yn cefnogi gwelliant yn ogystal 
â sicrwydd. 

 

Yr Iaith Gymraeg 

Beth yn eich barn chi fyddai effeithiau cadarnhaol neu negyddol tebygol ein 
cynigion ar gyfer y Gymraeg? Mae gennym ddiddordeb arbennig mewn 
unrhyw effeithiau posibl ar gyfleoedd i ddefnyddio'r Gymraeg ac ar beidio â 
thrin y Gymraeg yn llai ffafriol na'r Saesneg.  

Mae gan y cynigion y potensial i sicrhau effeithiau cadarnhaol ar gyfer y Gymraeg trwy osod 
disgwyliadau cliriach a mwy cyson ar ddarparwyr addysg drydyddol i gefnogi datblygiad 
darpariaeth cyfrwng Cymraeg ac i annog dysgwyr i ddefnyddio a datblygu eu sgiliau 
Cymraeg ar draws gwahanol lefelau a dulliau astudio.  

Yn benodol, mae cynnwys Côd y Gymraeg, ochr-yn-ochr â'r gofyniad i ddarparwyr 
ymgysylltu â Chomisiynydd y Gymraeg trwy naill ai Safonau'r Gymraeg neu'r cynllun Cynnig 
Cymraeg, yn cynrychioli hwb ystyrlon a phwerus o bosibl ar gyfer cryfhau statws a 
gwelededd y Gymraeg o fewn y system drydyddol. Mae hyn yn rhoi arwydd rheoleiddiol 
cliriach na ddylid trin y Gymraeg yn llai ffafriol na'r Saesneg a bod ystyriaethau iaith yn rhan 
o gyfrifoldeb craidd y sefydliad yn hytrach na gweithgaredd dewisol.  

Gellid cryfhau’r cynigion ymhellach trwy gynnig mwy o eglurder ynghylch sut mae’r Gymraeg 
wedi’i hymgorffori ym mhob piler o’r Fframwaith Ansawdd ar lefel ymarferol, yn hytrach na 
dibynnu ar honiadau lefel uchel. Byddai gwneud y cysylltiadau hyn yn fwy eglur yn helpu i 
sicrhau bod ystyriaethau’r Gymraeg yn cael eu hintegreiddio’n gyson i weithgarwch sicrhau 
ansawdd, gwelliant a monitro, ac nad ydynt yn cael eu hystyried yn ofyniad ychwanegol neu 
ymylol.  



 

 

At ei gilydd, gyda mynegiant cliriach o sut mae disgwyliadau’r Gymraeg yn gweithredu ar 
draws y fframwaith rheoleiddiol, mae gan y cynigion y potensial i gefnogi cyfleoedd cynyddol 
i ddefnyddio’r Gymraeg a dull mwy systematig o sicrhau parch cydradd o fewn addysg 
drydyddol.  

A oes unrhyw ffactorau eraill y dylem roi ystyriaeth iddynt, a fyddai’n cael 
effaith gadarnhaol neu effaith gadarnhaol gynyddol ar: gyfleoedd i 
ddefnyddio'r Gymraeg, a pheidio â thrin y Gymraeg yn llai ffafriol na'r 
Saesneg.  

Bydd datblygu a gweithredu Cynllun Cenedlaethol Medr ar gyfer y Gymraeg yn ystyriaeth 
allweddol. Bydd sicrhau bod y Cynllun hwn yn cyd-fynd yn glir â Chôd y Gymraeg, a'i fod yn 
darparu cefnogaeth ac adnoddau ymarferol i ddarparwyr, yn bwysig wrth drosi uchelgais 
reoleiddiol yn effaith gynaliadwy. Byddai aliniad cryf rhwng y Cynllun a'r Côd yn helpu i greu 
cysondeb ar draws polisi, rheoleiddio a chyflawni, gan gefnogi mwy o gyfleoedd i 
ddefnyddio'r Gymraeg ac atgyfnerthu'r egwyddor na ddylid trin y Gymraeg yn llai ffafriol na'r 
Saesneg ar draws y system drydyddol.  
 
A oes unrhyw ffactorau eraill y dylem roi ystyriaeth iddynt, fel na fyddai ein 
cynigion yn cael effaith negyddol neu’n lleihau effaith gadarnhaol ar: 
gyfleoedd i ddefnyddio'r Gymraeg, a pheidio â thrin y Gymraeg yn llai ffafriol 
na'r Saesneg.  

Ystyriaeth bwysig fydd cynnal cysondeb o ran dull gweithredu a therminoleg ar draws y 
ddogfennaeth reoleiddiol wrth gyfeirio at y Gymraeg, er mwyn gwella eglurder ac osgoi 
dryswch i ddarparwyr. Yn benodol, dylid defnyddio termau fel “cyfrwng Cymraeg” a 
“dwyieithog” yn gywir ac yn gyson, gan adlewyrchu dealltwriaeth sefydledig y sector a 
defnydd polisi.  
 
Er bod yr uchelgais i ehangu cyfleoedd ar gyfer astudio trwy gyfrwng y Gymraeg ac i gefnogi 
dysgwyr ar bob lefel i ddatblygu a defnyddio eu sgiliau Cymraeg i’w groesawu, mae hefyd yn 
bwysig cydnabod amrywiaeth dewisiadau dysgwyr. Mae llawer o siaradwyr Cymraeg yn 
dewis, am wahanol resymau, peidio ag astudio trwy gyfrwng y Gymraeg. Dylai'r dysgwyr hyn 
barhau i gael profiad rhagorol o fewn y system drydyddol, gan gynnwys cyfleoedd i 
ddefnyddio'r Gymraeg yn gymdeithasol a, lle bo'n berthnasol o dan Safonau'r Gymraeg, i 
gael mynediad at wasanaethau trwy gyfrwng y Gymraeg neu'n ddwyieithog.  
 
Bydd sicrhau bod y fframwaith rheoleiddio yn parhau i fod yn ystyriol o'r gwahanol lwybrau 
dysgu hyn yn helpu i osgoi canlyniadau anfwriadol ac yn cefnogi dull cytbwys sy'n hyrwyddo 
dysgu trwy gyfrwng y Gymraeg ac yn cynnal yr egwyddor o beidio â thrin y Gymraeg yn llai 
ffafriol na'r Saesneg.  
 
 
Effaith ar Ddeddf Llesiant Cenedlaethau'r Dyfodol (2015)    

A fydd y cynigion yn cyfrannu at gyflawni'r nodau llesiant cenedlaethol a nodir 
yn Neddf Llesiant Cenedlaethau'r Dyfodol 2015?    

Yn rhannol 

 

 



Effaith ar gydraddoldeb, amrywioldeb a chynhwysiant  

A yw'r cynigion yn ystyried yr angen am y canlynol:   

Dileu camwahaniaethu, aflonyddu, erledigaeth, ac unrhyw ymddygiad arall 
sydd wedi'i wahardd o dan Ddeddf Cydraddoldeb 2010?  

Yn rhannol 

Hyrwyddo cyfle cyfartal rhwng pobl sy'n rhannu nodwedd warchodedig a 
phobl nad ydynt yn ei rhannu?   

Yn rhannol 

Meithrin perthnasoedd da rhwng pobl sy'n rhannu nodwedd warchodedig a 
phobl nad ydynt yn ei rhannu?  

Yn rhannol 

Lleihau'r anghydraddoldebau o ran canlyniadau sy'n deillio o anfantais 
gymdeithasol-economaidd?   

Yn rhannol 

Os oes gennych chi unrhyw sylwadau pellach ar effaith y rheoliadau 
arfaethedig ar gydraddoldeb, amrywioldeb a chynhwysiant, nodwch nhw yma:  

Mae'r cynigion yn dangos bwriad clir i hyrwyddo tegwch, cynhwysiant a diogelu dysgwyr ar 
draws y system addysg drydyddol, ac mae llawer o elfennau'n cyd-fynd ag amcanion Deddf 
Cydraddoldeb 2010 ac agendâu cydraddoldeb a chynhwysiant ehangach.  

Mae gan amodau sy'n ymwneud ag ymgysylltiad dysgwyr, diogelu dysgwyr, llesiant staff a 
dysgwyr a chyfle cyfartal y potensial i gefnogi arfer mwy cynhwysol a gwell deilliannau i 
ddysgwyr o gefndiroedd difreintiedig neu’r rhai a dangynrychiolir. Mae'r ffocws ar 
gymesuredd a rheoleiddio sy'n seiliedig ar risg hefyd yn rhoi cyfle i gydnabod gwahanol gyd-
destunau darparwyr ac anghenion dysgwyr.  

Fodd bynnag, bydd y graddau y mae'r cynigion yn hyrwyddo cydraddoldeb ac yn lleihau 
anghydraddoldebau o ran deilliannau yn dibynnu ar sut y cânt eu rhoi ar waith yn ymarferol. 
Bydd canllawiau clir ar ddisgwyliadau, sylw i amgylchiadau amrywiol dysgwyr, a 
hyblygrwydd wrth ddangos tystiolaeth o gydymffurfiaeth yn bwysig er mwyn osgoi rhwystrau 
anfwriadol neu effeithiau anghymesur.  

Bydd ymgysylltu parhaus â darparwyr, dysgwyr a chyrff cynrychioli yn hanfodol i sicrhau bod 
ystyriaethau cydraddoldeb, amrywioldeb a chynhwysiant yn parhau i fod wedi'u hymgorffori 
ar draws y sector, yn ogystal â bod y system reoleiddio yn cefnogi newid cadarnhaol a 
chynaliadwy.  

